
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

১৫২

সুনির্মল বসুর




প্রাচীন যখন বিধি ও নিষেধে

আপনারে সদা রাখে ধ’রে-বেঁধে,

কিশোর তখন গণ্ডি ভাঙিয়া

চ’লে যাবে অনায়াসে,

প্রাচীন যখন হতাশায় কাঁদে

কিশোের তখন হাসে।



প্রাচীন যখন মরণের ভয়ে

থরোথরো কাঁপে জড়সড় হয়ে,

কিশোের তখন হাসিয়া দাঁড়ায়

মৃত্যুর মুখোমুখি,

প্রাচীন যখন প্রতিকূলে যায়,

কিশোর দাঁড়াবে রুখি’।



প্রাচীন যখন প্রাচীর তুলিবে

কিশোর তখন দুয়ার খুলিবে,

প্রাচীন যখন বিভেদ ঘটাবে,

অপরে রাঙাবে আঁখি,

কিশোর তখন বিলাবে সবারে

মিলনের রাঙা-রাখি।



প্রাচীন যখন ভাঙে হেলা ভরে,

কিশোর তখন নব-ছাঁদে গড়ে,

প্রাচীন যখন ঘরে বার রুধি’

রহে অতি সাবধানে,

হুঁশিয়ার যত কিশোর তখন

সারা দুনিয়ারে টানে।

